Чаллы язучылар оешмасы төзелүгә 35 ел 

Язучылар белән очрашу кичәсе 
Гөлназ ХӨСНУЛЛИНА,

Сәвия ФАТИХОВА,
Чаллыдагы 19 нчы урта мәктәпнең югары квалификация категорияле татар теле һәм әдәбияты укытучылары
Максат. Укучыларны Чаллы шәһәрендә иҗат итүче язучылар: Факил Сафин, Әлфия Ситдыйкова, Айрат Суфиянов иҗатлары белән таныштыру; әсәрләре белән танышуга кызыксыну уяту; укучыларда шәһәребезнең күренекле шәхесләре белән горурлану хисләре тәрбияләү һәм балаларның иҗади сәләтен үстерү.

Җиһазлау: компьютер, экран, язучылар иҗатына багышланган стена газеталары, презентацияләр, китап күргәзмәсе.

Кичә барышы

Актлар залы бәйрәмчә бизәлгән. Залда музыка уйный (саксофонда). 

Сәхнәгә ике алып баручы чыга. («Килә китәсе җырда». Ф.Сафин сүзе, Флүрә Коләхмәтова-Талипова көе)
1 нче алып баручы. Исәнмесез, хәерле көн, мөхтәрәм кунакларыбыз, хөрмәтле укытучылар, кадерле укучылар! 

2 нче алып баручы. Хәерле көн! Бүген бездә бәйрәм, матур бәйрәм. Без бүген бик бәхетле, чөнки Чаллы шәhәрендә иҗат итүче, барыбызга да таныш булган олы йөрәкле, гаҗәеп тә талантлы, киң күңелле язучыларыбыз, атап әйткәндә Чаллы Язучылар берлеге рәисе – Факил Сафин, Айрат Суфиянов, шагыйрә Әлфия Ситдыйковалар белән очрашабыз.
1 нче алып баручы. (Ф.Сафин турында презентация) («Авыл моңы» җыры (Ф.Сафин сүзләре, Флүрә Коләхмәтова-Талипова көе) башкарыла) Күренекле шагыйрь, язучы Факил Сафин 1954 елның 2 гыйнварында Мөслим районы Әмәкәй авылында туа. Татар халкының «Егет кешегә җитмеш төрле һөнәр дә аз» дигән мәкале Факил Сафинга да туры килеп тора. Ул төрле елларда колхозда механизатор, комсомол оешмасы секретаре, мәдәният йорты директоры, укытучы, мәктәп директоры, КамАЗның автомобильләр җыю заводында, баш конвейерда слесарь-җыючы, бригадир, мастер булып эшләгән. 

2 нче алып баручы. Әйе, бу исемлекне алга таба без дәвам итик. «Таң йолдызы» газетасын, «Аргамак» журналын нәшер итүнең башында торучыларның берсе; «Фән һәм мәктәп», «Мәйдан» журналларын башлап оештыручысы; Чаллы язучылар оешмасы рәисе урынбасары, «Ләйсән» әдәби-иҗат берләшмәсе җитәкчесе буларак та Факил Сафин яшь әдәби көчләрне тәрбияләүгә зур өлеш кертүче; балаларның яраткан «Көмеш кыңгырау» газетасының баш мөхәррире. 

1 нче алып баручы. Кайда гына эшләсә дә, талантлы балаларны җыеп, әдәби иҗат түгәрәкләре оештыра, республикабызның яшь язучылары семинарларында катнаша. Олпат әдипләр белән аралаша, алардан киңәшләр ала, өлкән шагыйрьләрнең фатихасы белән шигърият дөньясына чума, һәм ул безне шул сихри дөньяга алып кереп китте дә инде.
2 нче алып баручы. Әйе, Адәм баласы бу якты дөньяда үзеннән соң күп нәрсә калдыра. Ядкарь-истәлек итеп сөйләрлек исемеңне калдыра алу зур бәхет ул!

1 нче алып баручы. Сезнең игътибарыгызга укучыларыбыз чыгышы. (Шагыйрьнең «Иртә», «Туган ягым урманнары» дигән әсәрләре укыла.)

2 нче алып баручы. Ә хәзер сүзне язучы Факил Сафинга бирәбез. (Ф.Сафин чыгышы тыңлана. Укучылар әзерләгән сорауларга җавап бирә.)
1 нче алып баручы. Күренекле фикер иясенең «Талантлы кеше барлык өлкәләрдә дә талантлы» дигән гыйбарәсе бар. Татар мәдәниятендә, журналистикасында, мәгърифәт өлкәсендә игелекле эшләр башкаручы, шигърияттә һәм прозада үз исемен таныткан, үз урынын тапкан әдипнең көйләр язуы да игътибарга лаек. Ә хәзер сезнең игътибарыгызга Факил абыйның «Кулчатыр» җырын тәкъдим итәбез. (Факил Сафин сүзләре, Луиза Батыр-Болгари көе.)
1 нче алып баручы. 

                          Факил Сафинга
Иңнәренә салып дөнья йөген,

Әмәкәйдән сәфәр чыккан егет.

Ак каләмен яшьтән эшкә җиккән,

Яшәр өчен саллы сүзен әйтеп.

«Соңгы көз»гә сыйган күпме сердән

Гыйбрәт ала китап укучылар.

«Биек тауның башларында» кояш.

Мәхәббәттән көчле җирдә ни бар?!

Саташса да, кара төнне ярып

Алсуланып ата һәрчак таңнар.

«Шәүлә» түгел, якты йолдызлар кебек

Балкый җиргә килгән шигъри җаннар.

                                      Әлфия Ситдыйкова
2 нче алып баручы. Кичәбезне талантлы каләм иясе Әлфия Ситдыйкова турында сөйләвебез белән дәвам итәбез.

1 нче алып баручы (Ә.Ситдыйкова турында презентация).
Әлфия Мирзанур кызы Ситдыйкова 1957 елның 14 августында Татарстан Республикасының Актаныш районы Күҗәкә авылында туа. 

1975–1978 елларда ул КамАЗның двигательләр заводында, 1996–2000 елларда Чаллы шәһәрендә сатучы булып эшли. Аннан соң хезмәт юлын «Чаллы – ТВ» шәһәр телерадиокомпаниясенең «Күңел» радиосында дәвам итә: музыкаль мөхәррир, өлкән корреспондент вазифаларын башкара. Бүгенге көндә ул лаеклы ялда, әдәби иҗат белән генә шөгыльләнә.

Әлфия Ситдыйкова – 2008 елдан Татарстан Язучылар берлеге әгъзасы. 

2 нче алып баручы. Әлфия апа балалар үстергән вакытта иҗаттан бераз читләшеп торса да, 2000 еллар башында кабат каләмен кулга ала. Аның иҗаты турында шагыйрь Рәдиф Гаташ болай дип яза: «Кешеләргә ак теләкләр белән язылган җылы сүз иясенең һәр шигыре сөю белән тулы, алар наз, вәгъдә, бәхет көтүдән аз гына сагыш белән каймаланган, әмма анда – мәхәббәт, сүрелмәс, кимемәс ялкын, мәңгелек Сөю уты...»
1 нче алып баручы. Игътибарыгызга укучылары чыгышын тәкъдим итәбез. (Ә.Ситдыйкова. «Башмак», «Серле дөнья»)
2 нче алып баручы. Әлфия Мирзануровна, безнең укучыларыбыз сезнең белән аралашып аласылары килә. (Шагыйрә укучыларның сорауларына җавап бирә.)
1 нче алып баручы. Ә хәзер сезгә музыкаль бүләк. («Алмагачлары» җыры тыңлана.)
2 нче алып баручы.

«Сызлап, актарылып, үксез йөрәк булып...»
Яшәр өчен түгел, яшьнәр өчен килгән.

Шагыйрь сорау ала: «Бөтен дөнья нигә

Каршылыклы?!» – диеп, саташулы илдән.

1 нче алып баручы. Әлеге сүзләрне Әлфия Ситдыйкова якташыбыз Айрат Суфияновка багышлап язган.

2 нче алып баручы (А.Суфиянов турында презентация).
Айрат Тәлгат улы Суфиянов 1958 елның 26 мартында Башкортстанның Балтач районы Усман авылында туа. 1975 елны Нөркә урта мәктәбен тәмамлаганнан соң, ул Уфа энергетика техникумына укырга керә, аны 1978 елны тәмамлап, Татарстанның Түбән Кама шәһәрендә ТЭЦ-1дә бер ел эшли. 

1 нче алып баручы. Айрат Суфиянов 1979–1981 елларда Куйбышев (хәзерге Самара) шәһәрендә хәрби хезмәт бурычын үти. Армиядән соң, 1981–1985 елларда, Коми АССРда эшли. 1985 елдан бүгенге көнгә кадәр Татарстанның Чаллы шәһәрендә КамАЗның двигательләр заводында сынаучы-контролер вазифасын башкара. Беренче шигырьләре Башкортстанның Балтач районында 1983–1985 елларда басыла.

Аның беренче китабы «Кылычлы җил» исеме белән Татарстан китап нәшриятында 2006 елда дөнья күрә.

2 нче алып баручы. Сезнең игътибарыгызга укучыларыбыз Айрат Суфияновның «Яратырсыз микән», «Дөнья матур» дигән шигырьләрен сәнгатьле итеп укый.

1 нче алып баручы. Айрат Тәлгатович, хәзер сүзне сезгә бирәбез. Алга таба шагыйрьнең чыгышы, укучыларның сорауларына җаваплары тыңлана.
2 нче алып баручы. Кадерле кунакларыбыз, бик зур рәхмәт сезгә! Киләчәктә дә тормыштан ямь табып, матур әсәрләр иҗат итеп, яңалыкка, алга омтылып яшәгез. Иҗат ялкыннарыгыз сүрелмәсен, илһамыгыз кимемәсен! Татар әдәбиятында мәңге янып иҗат итүче язучыларыбыз булып калыгыз! 

1 нче алып баручы («Чаллы вальсы» (Ф.Сафин сүзләре, Л.Батыр-Болгари музыкасы) көе фонында). Бик зур рәхмәт сезгә безнең чакыруыбызны искә алып килгәнегез өчен, җылы сүзләрегез өчен. Сезгә озын гомер юллары, ныклы сәламәтлек, иминлек телибез! Сездән тагын да яңадан-яңа шигырьләр көтеп калабыз. Киләсе очрашуларга кадәр, сау булыгыз!
